«Армияын служитан условиеясыс воысь воӧ бурмӧны»

Коми Республикаса Юралысь Вячеслав Гайзер аддзысьліс бронетанкӧвӧй службаса ичӧт специалистъясӧс дасьтан шӧринса курсантъяскӧд, кодъясӧс босьтӧмаӧсь армияӧ Коми Республикаысь. Воронеж обласьтса Острогожск карын войска часьтӧ ветлігӧн Вячеслав Гайзер видзӧдліс, кыдзи олӧны военнослужащӧйяс, кыдзи котыртӧма велӧдчӧмсӧ, да сёрнитіс курсантъяскӧд.

Острогожскса велӧдчан шӧринын дасьтӧны Россияса вооружённӧй вынъяслы автотехническӧя могмӧдысь специалистъясӧс, на лыдын грузӧвӧй автомашинаса да гусеничнӧй транспорт средствоясса водительясӧс да механикъясӧс. Нёль тӧлысь чӧж велӧдчӧм да экзаменъяс сдайтӧм бӧрын курсантъясӧс ыстӧны водзӧ служитны став сикас войска часьтъясӧ, а сідзжӧ федеральнӧй органъясӧ, кӧні оланпастэчас серти урчитӧма военнӧй служба. Ӧнія кадӧ велӧдчан шӧринын дасьтӧны 70-ысь унджык мортӧс, кодъясӧс босьтӧмаӧсь Коми Республикаысь. 

Курсантъяскӧд аддзысьлігӧн Вячеслав Гайзер вочавидзис юалӧмъяс вылӧ. Ёнджыкасӧ найӧ кӧсйисны тӧдмавны, кутшӧм эмӧсь позянлунъяс пырны удж вылӧ армияын служитӧм бӧрын, кутшӧм отсӧг сетӧны бизнес заводитысьяслы.  Коми Республикаса Юралысь сетіс курсантъяслы буклетъяс, кӧні тырвыйӧ гижӧма, кутшӧм отсӧг сетӧны предпринимательяслы дінмуса уджтасъяс серти, а сідзжӧ социальнӧй отсӧг сетӧмкӧд йитчӧм материалъяс. 

Вячеслав Гайзер вылӧ донъяліс велӧдчан шӧринын служба котыртӧмсӧ: «Войска часьт кажитчис. Медводз сыӧн, мый тані служитысь зонъяс вермасны босьтны «гражданка» вылын ёна колана специальносьтъяс. Зэв бурӧсь бытӧвӧй условиеясыс да командиръяс колана ногӧн котыртӧмаӧсь курсантъяслысь олӧмсӧ да велӧдчӧмсӧ. Зэв нимкодь зонъяс вӧсна, кодъяс велӧдчӧны тайӧ шӧринын. 

Воысь воӧ, волӧмсянь волӧмӧ тӧдчӧ, кыдзи армияын служитан условиеясыс вежсьӧны бурлань. Тайӧ нимкодьӧдӧ и висьталӧ сы йылысь, мый армия выльмӧ. И ми асьным тайӧс аддзам: и ме, и менам уджъёртъяс, кодъяс ветлывлӧны войска часьтъясӧ». 

Войска часьтъясӧ ветлӧмыс, кӧні служитӧны Коми Республикаысь призывитӧм боечьяс, котыртӧма Коми Республикаса Юралысьлӧн водзмӧстчӧм серти. Куим во чӧжӧн Вячеслав Гайзер ветліс Москва, Санкт-Петербург, Мурманск, Псков, Нижний Новгород, Воронеж, Владимир да Ленинград обласьтса уна сикас велӧдан шӧринӧ да часьтӧ. 
